
KONSULTANSI AWAM BAGI PENGGUBALAN RANG
UNDANG — UNDANG TENAGA ATOM (RUUTA)

PUTRAJAYA, 16 JULAI 2020 — Kementerian Sains, Teknologi dan
Inovasi (MOSTI) melalui Lembaga Perlesenan Tenaga Atom (AELB) akan
menggubal Rang Undang-Undang Tenaga Atom (RUUTA) bagi
menggantikan Akta Perlesenan Tenaga Atom 1984 (Akta 304).

Penggubalan RUUTA ini bertujuan mengemas kini, memperkasa kawalan
dan mengawal selia tenaga atom dari aspek keselamatan serta
pengawalgunaan selari dengan perkembangan terkini serta amalan baik
antarabangsa bagi melindungi pekerja, alam sekitar, orang awam dan
generasi akan datang daripada sebarang risiko dedahan atau

pencemaran.

RUUTA juga menyediakan punca kuasa kepada badan
bertanggungjawab untuk menjalankan aktiviti pemeriksaan dan
penguatkuasaan yang lebih jelas serta holistik, bagi memastikan
pematuhan terhadap aspek keselamatan dan pengawalgunaan tenaga

dilaksanakan secara berterusan.



Rang Undang-Undang ini juga bakal menambah baik aspek hukuman
yang lebih berat bagi mana- mana kesalahan yang menjejaskan
keselamatan orang awam dan alam sekitar dengan pengukuhan skop
kawalan perundangan yang merangkumi aspek keselamatan, sekuriti dan

kawal gunaan yang jelas.

Penggubalan RUUTA ini juga membuktikan komitmen dan ketelusan
Kerajaan melalui penyediaan undang-undang domestik yang
membolehkan  perlaksanaan obligasi antarabangsa berkaitan
penggunaan tenaga atom bagi tujuan aman terutamanya dari aspek

sekuriti dan kawal gunaan.

Faedah daripada penggubalan RUUTA dijangka akan dapat
memperkukuhkan sistem tadbir urus negara dengan menggalakan
pertumbuhan industri negara melalui peningkatan pelaburan dan peluang
pekerjaan. Dalam hal ini, tahap keyakinan pelabur akan meningkat
melalui ketersediaan ekosistem perundangan yang jelas, komprehensif
dan mempunyai standard keselamatan, sekuriti serta kawal gunaan yang

setanding dengan amalan baik antarabangsa.

Sebagai suatu jaminan dan gambaran ketelusan MOSTI, suatu sesi
konsultansi awam diadakan bagi mendapatkan pandangan serta

sokongan secara kolektif dalam proses penggubalan RUUTA.

Sesi konsultansi ini dilaksanakan melalui soal selidik atas talian oleh
Unified Public Consultation (UPC) bermula 7 Julai 2020 sehingga 17 Julai
2020. MOSTI menyeru kerjasama semua pihak untuk memberikan
pandangan melalui kaji selidik dan konsultasi ini bagi memastikan
penggubalan RUUTA ini akan mengambil kira aspirasi dan pandangan

semua pihak secara telus dan terbuka. Soal selidik tersebut boleh diakses
melalui
http://upc.mpc.gov.my/csp/sys/bi/work/upc/shareThumbnail/LPTA174.cs
p?$NAMESPACE=UPC&redirPage=regulation&redReqgld=174&redld=2
&reqld=174

TAMAT

Sebarang pertanyaan lanjut, sila hubungi:

Unit Komunikasi Korporat

Lembaga Perlesenan Tenaga Atom (AELB)
No. Tel: 03-89225888 No. Faks: 03-89223685
Dikeluarkan pada 16 Julai 2020

